   CENTRALNA BANKA                                                                            
BOSNE I HERCEGOVINE                                                                               

Broj: UV-122-01-1-10/16 LjJ

Sarajevo, 15. i 16. februar 2016. godine

Na osnovu člana 7. tačke b. Zakona o Centralnoj banci Bosne i Hercegovine (“Službeni glasnik BiH”, 1/97, 29/02, 13/03, 14/03, 9/05, 76/06 i 32/07) i člana 49. stav (2) Pravilnika Centralne banke Bosne i Hercegovine, UV-104-01-1-116/15 od 28. decembra 2015. godine, Upravno vijeće Centralne banke Bosne i Hercegovine, na 2. sjednici od 15. i 16. februara 2016. godine, donosi  

UPUTSTVO 
o načinu i postupku zamjene oštećenih novčanica konvertibilne marke 

čije je oštećenje nastalo bojenjem uslijed dejstva elektrohemijske

opreme za zaštitu novčanica

Član 1.
(1) Ovim uputstvom uređuje se način i postupak zamjene oštećenih novčanica konvertibilne marke, izdanja Centralne banke Bosne i Hercegovine (u daljem tekstu:  KM i Centralna banka), čije je oštećenje nastalo bojenjem uslijed dejstva elektrohemijske opreme za zaštitu novčanica (u daljem tekstu: novčanice oštećene bojenjem) koju u rukovanju novčanicama, koriste komercijalne banke (u daljem tekstu: banka).
(2) Novčanice oštećene na način iz stava (1) ove tačke povlače se iz opticaja i prestaju biti zakonsko sredstvo plaćanja u Bosni i Hercegovini.

Član 2.

Zamjena novčanica oštećenih bojenjem na način iz člana 1. stava (1) ovog uputstva obavlja se u punom iznosu nominalne vrijednosti novčanice u slučaju:

a) oštećenja nastalog kao posljedica pokušaja krađe, pljačke ili razbojništva, bez naknade
b) oštećenja nastalog nestručnim rukovanjem ili oštećenja do kojeg je došlo zbog greške na opremi, uz naknadu za izvršenu uslugu u skladu sa propisom Centralne banke kojim se utvrđuje tarifa naknada za usluge koje vrši Centralna banka (u daljem tekstu: tarifa Centralne banke).

Član 3.

(1) Da bi se novčanice oštećene bojenjem, u skladu sa ovim uputstvom zamijenile, potrebno je:

a) da banka podnese zahtjev za zamjenu novčanica na obrascu zahtjeva, koji je sastavni dio ovog uputstva,

b) da banka u pisanoj formi objasni slučaj, uzrok i vrstu neutralizacije i opremu koja je upotrijebljena za zaštitu novčanica, nakon čega su novčanice izmijenile vanjski izgled,

c) da novčanica bude u jednom cijelom komadu, a njeni serijski brojevi, slovne i brojne oznake apoena novčanice na licu i naličju vizuelno čitljivi,

d) utvrditi da je riječ o nesumnjivo autentičnoj novčanici,

e) dostaviti dokaz da je elektrohemijska oprema za zaštitu novčanica dozvoljena i korištena u skladu s procedurama ovlaštene organizacije,
f) utvrditi da je oštećenje novčanica nastupilo kao posljedica krađe, pljačke, razbojništva, nestručnog rukovanja ili zbog greške na opremi.

(2) Centralna banka može zahtijevati i druge informacije za koje ocijeni da su joj potrebne da bi izvršila zamjenu novčanica oštećenih bojenjem.

Član 4.

U slučaju da se pregledom od strane ovlaštenog službenika Centralne banke ne može pouzdano utvrditi da se radi o autentičnoj novčanici, Centralna banka će novčanicu oštećenu bojenjem na način iz člana 1. stava (1) ovog uputstva podvrći složenoj analizi (ekspertiza), od čijeg nalaza zavisi da li će novčanica biti zamijenjena.

Član 5.

Banka, za izvršene usluge analize novčanica oštećenih bojenjem iz člana 4. ovog uputstva, Centralnoj banci plaća naknadu u skladu sa propisom guvernera Centralne banke, u svakom konkretnom slučaju, zavisno od troškova koje je Centralna banka imala u postupku analize.
Član 6.

Novčanice oštećene bojenjem, u skladu sa ovim uputstvom, podnose se i zamjenjuju u Odjeljenju trezora Centralnog ureda Centralne banke i trezorima glavnih jedinica i filijala Centralne banke. 
Član 7.

Ovlašćuje se guverner Centralne banke da donese propis o provođenju ovog uputstva.

Član 8.

Ovo uputstvo stupa na snagu danom objavljivanja u “Službenom glasniku BiH”.

Član 9.

Ovo uputstvo će se objaviti i u “Službenim novinama Federacije BiH”, “Službenom glasniku Republike Srpske” i “Službenom glasniku Brčko distrikta BiH”.

Član 10.

Danom stupanja na snagu ovog uputstva prestaje da važi Uputstvo o načinu i postupku zamjene oštećenih novčanica konvertibilne marke čije je oštećenje nastalo bojenjem uslijed dejstva elektrohemijske opreme za zaštitu novčanica („Službeni glasnik BiH“, 5/10).
       



                                               Predsjedavajući

  



                                  Upravnog vijeća Centralne banke

              



                                Bosne i Hercegovine

               GUVERNER

              dr. Senad Softić


ZAHTJEV ZA ZAMJENU NOVČANICA OŠTEĆENIH BOJENJEM

